Lalwa P.O.T - ki vre, ki manti?

Trak ki LALIT ti distribye le 7 Fevriye 2002, lor tu bann lagar santral ek dan plizyer kartye pei.
Lindi 4 Fevriye, Guvernman MSM-MMM-PMSD finn komet enn krim kont laliberte. Zot finn servi pretex “terrorism” pu vot enn lalwa apel Prevention of Terrorism (P.O.T.) ki avredir plito vinn atak liberte tu dimunn dan pei. (Get lot kote paz). 

Guvernman finn vot sa lalwa-la vit-vit, san permet dimunn konn konteni lalwa, san deba piblik, deryer ledo lepep. Pangar nu tu leve kont lalwa.

Efektivman, preske tu dimunn ki kone ki ena dan lalwa finn exprim zot dezakor; ki li muvman sindikal, bann avoka, lasosyasyon demo​kratik e parti politik kuma Lalit, nu finn zwenn ansam dan Komite Ad Hoc pu opoz lalwa. Buku editoryalist kont. Sosyete zirist kont.

Lerla, osito ki Guvernman fini vot lalwa-la, avek tu sa anpresman-la e deryer ledo lepep, li ena tupe avoy so reprezantan lor MBC TV pu swadizan “debat” lalwa-la. Me, li fini vote deza? Ki ete sa? Apre lamor, latizann? Bef avan saret? Kumadir nu pe viv dan “Alice aux pays des Merveilles”? Pa zis sa, kan li ti lor MBC, Anil Gayan deklar pa kone ki P.O.T. permet ka lakur an sekre. Li deklar pa kone ki P.O.T. antrav prinsip ki “u inosan ziska pruve kupab”.

Rezolisyon Konsey Sekirite

Jugnauth pretann ki li oblize pas P.O.T. akoz ena enn rezolisyon kont terorism ki finn vote par Konsey Sekirite Nasyon Zini. Li mem sit so seksyon (No. 1373). Li klerman pa vre. Pena okenn lalwa inter​nasyonal ki kapav obliz enn pei pas lalwa ki al kont drwa imin. O-kontrer, P.O.T. li al kont obligasyon inter​nasyonal. Kon​van​syon Drwa Sivik e Politik byin kler lor la. E Moris finn sinnye. Lartik 4 dir ki selman anka enn pei dan enn sityasyon dirzans, kot ena menas kont lavi so popilasyon, ki li kapav fer sertin deroga​syon kont drwa imin. Me la osi fode li sutenir so demand par bann prev valab, fode li inform Nasyon Zini ek so 145 pei mamb lor so desizyon. Eski Moris truv li dan enn sityasyon dirzans? Non. Selman avan li pas P.O.T., Bé renger finn sey kree enn lafreyer otur swadizan anpwazonnman disik par ‘lanat’.

Lot kote, eski sa bann bandi ki guvernman finn akiz de ‘terorism’ (bann ki finn fer enn seri brakaz ek old-ep) pa finn deza arete (ena parmi ki finn mem swiside kan pe aret zot)? Eski zot lorganizasyon pa deza finn demantle? Eski zot pa pe pas divan lakur? Tusa su lalwa ki deza existe!

Jugnauth-Berenger ule tuf tu muvman

kontestasyon

Kan pri pe monte brit, kan par santenn travayer pe perdi plas dan Zonn Frans akoz Africa Growth and Oppor​​tunities Act ki MMM ek MSM finn pro​muvwar, kan somaz pe ogmante, li normal ki pu ena manif​estasyon ek protestasyon.

Eski li akoz samem ki P.O.T. vinn akord lapolis plis puv​war? Akoz samem dan P.O.T. finn definir terorism dan enn fason vag-vag kumsa? Zordi guvernman ena deza dan so lame Public Gathering Act, Industrial Re​lations Act, enn Public Security Act pankor pro​klame e pankor revoke. Asterla zot vinn vot plis lalwa represiv? Eski tu sa la pu servi pu tuf tu rezistans kont politik ekonomik ki FMI-Labank Mondyal inn pre​pare? Pu blok devlopman enn muvman anti-global​iz​asyon efikas? Dan kontex resesyon ekonomik, P.O.T. pu vinn sanz rapor de fors dan faver patrona e afebli travayer ek muvman sindikal.

Aliynman lor politik inperyalis US

Li kler ki zordi Jugnauth-Berenger pe azir kuma azan inperyalis Amerikin. Zot pe aliyn zot ar politik etranzer Bush, e so klan miltarist alatet Lamerik. Avek P.O.T. Moris pe donn Lamerik garanti ki li kapav kontiyn servi baz Diego Garcia dan so eskalad militer kont terorism. Parey kuma SSR ti vann Diego ar Angle, zordi Jugnauth-Berenger pe vann Diego ar Ameri​kin.. 

Ki bizin fer?

Lalit pe intansifye so kanpayn kont P.O.T. Tu depite ki finn vot sa lalwa-la bizin rann kont.

Nu invit tu lorganizasyon dan kartye lavil ek dan vilaz pu organiz deba piblik lor P.O.T. U kapav invit depite landrwa pu vinn explike kifer li finn vot enn tel lalwa. Lalit pu partisip dan sa kalite deba-la. Nu pu kapav amenn u tu eklersisman ki u bizin.

Anmemtam nu pe amenn kanpayn onivo rezyonal e internasyonal osi. Nu bizin anpes ki P.O.T. proklame, e fer revok li. 

